
O cacico d’Indien de Portoricco

O ghe e spediva contro con l’idea,

Che i ornamenti do metallo ricco,

Che comme ô brio ne-i êuggi e ne-a so cea

A-e brasse e in peto ghe façeivan spicco,

Abbarlûgassan i foestê in manea,

Che persci apprêuvo a quelle zovenette

Foîse façile ô fâne tante fette.

E Maboia ô sperava, che a Fernando

L’ardô marziale in amoroso fêugo

O se cangiasse all’improvviso, quando

O vedesse Matima in quello lêugo,

Coscicchè con energico comando

O n’impedisse ûn scandaloso zêugo

Fra quelle vaghe Amazoni da teatri

E i so socii, e lê ô fesse comme i atri.

Però ô cacico ô no l’indovinava

E manco ô diao, benchè de lê ciù asperto!

A ûn spettacolo, ô quæ ô ghe regordava

Un so fallo e ô rimorso poi sofferto,

Fernando ô fù sorpreiso, e ô se fermava

A fronte a tante donne stando inçerto,

Se de schivâle foise disonô,

Oppù viltæ de battise con lô.

Ma Alonzo a squaddra d’Idia con prontessa

Contro e galanti zovene ô spediva,

Che pe levâ l’eroe da l’inçertessa

Con fûria a i attaccava coscì viva,

Che Idia in t’ûn gomio a-i primmi colpi a stessa

Matima, e Apena in te træ die a feriva,

E Macuiña in to gælo d’ûn tettin,

Che guai a lê, se a lança a ô piggia in pin!

